
Sülhməramlıların Ermənistana 
göndərilməsi gündəmdə deyil  

Qazaxıstan Xarici İşlər Nazirliyinin (XİN) açıqlaması 
Ermənistanın müdafiəsinə kiminsə gələcəyinə və bu-
nunla da onların təxribatlarına haqq qazandıracağına 
dair İrəvanın ümidlərini puça çıxardı.

Qazaxıstan baş nazirinin müavini, xarici işlər naziri 
Muxtar Tleuberdi jurnalistlərin suallarını cavablandırarkən 
Ermənistan–Azərbaycan sərhədində vəziyyətin 
kəskinləşməsi ilə əlaqədar Qazaxıstan sülhməramlılarının 
Ermənistana göndərilməsi məsələsinin gündəmdə olmadı-
ğını deyib. Muxtar Tleuberdi deyib: “Məsələ bu cür qaldırıl-
mayıb. Ötən gün KTMT-nin Kollektiv Təhlükəsizlik Şurasının 
növbədənkənar iclasında Ermənistanın baş naziri KTMT-yə 
üzv ölkələrin dövlət başçılarını Azərbaycanla Ermənistan 
sərhədindəki vəziyyətlə bağlı məlumatlandırıb. Ümumilikdə 
məlumat qəbul edilib. Əlbəttə, biz daha obyektiv məlumatlar 
əldə etmək istərdik, çünki hər iki tərəfdən fərqli məlumatlar 
daxil olur. Ona görə də dövlət başçıları qərar qəbul etdi ki, 
KTMT baş katibi hadisə yerinə getsin, yerində tam mənzərə 
ilə tanış olsun və dövlət başçılarını məlumatlandırsın”.

Azərbaycanla Ermənistan arasında sərhəd demarka-
siya olunmadığı üçün, hər hansı sərhəd pozulması barədə 
danışmaq çətindir.

Muxtar Tleuberdi qeyd edib ki, ən vacib məsələ 
Ermənistan–Azərbaycan sərhədinin delimitasiyası və 
demarkasiyası üzrə birgə komissiyanın işinin bərpa olun-
masıdır: “Biz öz təcrübəmizi bölüşməyə hazırıq. Biz bütün 
quru sərhədlərimizi, hətta dəniz sərhədlərimizi demarkasiya 
etdiyimiz üçün, bu proses demək olar ki, başa çatıb. Yalnız 
Rusiya ilə sərhədin demarkasiyası qalır ki, bu da yəqin ki, 
2-3 il davam edəcək”.

“Xalq qəzeti”

TÜRKPA Azərbaycan və Ermənistan sərhədində 
baş vermiş son vəziyyətlə bağlı bəyanat verib

Türk Dövlətləri Parlament Assambleyasının (TÜRKPA) Katibliyi Ermənistan 
silahlı qüvvələrinin Azərbaycan–Ermənistan dövlət sərhədinin Daşkəsən, 
Kəlbəcər və Laçın istiqamətlərində insan tələfatı və yaralanması ilə nəticələnən 
hərbi təxribatı ilə bağlı dərin narahatlığını bildirir və qətiyyətlə qınayır.

TÜRKPA beynəlxalq hüququn norma 
və prinsiplərinə sadiqliyini və qardaş 
Azərbaycanın ərazi bütövlüyünə və 
beynəlxalq səviyyədə tanınmış sərhədlərinin 
toxunulmazlığına güclü dəstəyini bir daha 
təsdiq edərək, Cənubi Qafqazda davamlı sülh 
və sabitlik naminə Azərbaycan və Ermənistan 

arasında münasibətlərin normallaşdırılması 
üçün səylərin əhəmiyyətini vurğulayır.

Katiblik şəhidlərin ailələrinə, qardaş 
Azərbaycan xalqına başsağlığı verir, 
qazilərimizə və xəsarət alanlara Allahdan şəfa 
diləyir.

BMT-nin baş katibi dünya ictimaiyyətini müasir 
problemlərin həllində daha çox həmrəy olmağa çağırıb

Ümumi çağırışların həlli dünya ictimaiyyətindən daha çox həmrəylik tələb edəcək, 
qarşıdan gələn aylar beynəlxalq sistemin gücünü sınamağa davam edəcək.

BMT-nin Baş katibi Antonio Quterreş Baş 
Assambleyanın 77-ci sessiyasının açılışın-
da çıxışı zamanı deyib: “77-ci sessiyaya 
diqqət yetirsək, 76-cı sessiyanı müəyyən 
edən bir çox problem hələ də bizimlədir. Biz 
təhlükəsizlik, insan hüquqları, davamlı inki-
şafın təmin edilməsi üzrə işlərin çərçivəsində 

təhlükədə olan dünya ilə qarşılaşırıq”.
BMT Baş katibi münaqişələr, iqlim 

dəyişikliyi, inkişaf etməkdə olan ölkələrdə 
maliyyə qeyri-sabitliyi, yoxsulluq, aclıq və 
bərabərsizliyi əsas çağırışlar kimi müəyyən 
edib: “Ümumi problemlərin həlli daha çox 
həmrəylik tələb edəcək. Qarşımızda duran 
aylar bu təşkilatın təmsil etdiyi beynəlxalq 
sistemin gücünü sınamağa davam edəcək”.

Baş katib qeyd edib ki, münaqişələr, iqlim 
dəyişiklikləri, maliyyə sistemində sabitliyin 
olmaması, yoxsulluq, bərabərsizlik,  aclıq 
və nifrət kimi problemlərin həlli üçün daimi 
həmrəylik lazımdır. 

Sentyabrın 19-dan başlayaraq dövlət və 
hökumət başçıları sessiyada çıxış edəcəklər. 
Bazar ertəsi baş tutacaq maarifləndirici 
sammitdə 90-dan çox dövlət və hökumət 
başçısının iştirakı gözlənilir.     

“Xalq qəzeti”

Azərbaycan Prezidenti İlham Əliyev Avropa İttifaqının 
Cənubi Qafqaz üzrə xüsusi nümayəndəsini qəbul edib

Azərbaycan Respublikasının Prezidenti İlham Əliyev sentyabrın 14-də Avropa İttifaqının 
Cənubi Qafqaz üzrə xüsusi nümayəndəsi Toivo Klaarı qəbul edib.

Toivo Klaar sentyabrın 12-dən 13-nə keçən 
gecə dövlət sərhədində baş vermiş gərginliklə 
bağlı narahatlığını ifadə etdi, bu xüsusda Avropa 
İttifaqı rəhbərliyinin Ermənistanın baş naziri və 
Azərbaycan Prezidenti ilə telefonla danışdığını 
diqqətə çatdırdı.

Dövlətimizin başçısı bu genişmiqyaslı təxribatın 
məhz Ermənistan tərəfindən törədildiyini qeyd 
edərək, buna görə bütün məsuliyyətin bilavasitə 
Ermənistanın siyasi-hərbi rəhbərliyinin üzərinə 
düşdüyünü bildirdi.

Prezident İlham Əliyev Azərbaycanın Brüsseldə 
aparılmış müzakirələrin davamı olaraq sülh 
gündəliyini dəstəklədiyini vurğuladı.

Dövlətimizin başçısı Azərbaycanın vəziyyətin 
sabitləşdirilməsi və gərginliyin aradan qaldırılması 
üçün zəruri addımlar atmasına baxmayaraq, 
əldə olunmuş atəşkəsin Ermənistan tərəfindən 
pozulmasının davam etdiyini bildirdi.

AZƏRTAC

Prezidentin Mətbuat Xidmətinin məlumatı
Fransa Respublikasının Prezidenti Emmanuel Makron sentyabrın 13-də 

Azərbaycan Respublikasının Prezidenti İlham Əliyevə zəng edib.

Telefon danışığı zamanı Fransa 
Prezidenti  Ermənistan–Azərbaycan 
sərhədində baş vermiş insidentlə əlaqədar 
narahatlığını ifadə etdi.

Dövlətimizin başçısı bu genişmiqyaslı 
təxribatlara görə məsuliyyətin bilavasitə 
Ermənistanın siyasi-hərbi rəhbərliyinin 
üzərinə düşdüyünü və Azərbaycan tərəfindən 
cavab tədbirlərinin görüldüyünü diqqətə 
çatdırdı.

Həmçinin telefon danışığı əsnasında 
regionda davamlı sülhün və təhlükəsizliyin 
təmin olunmasının, sülh gündəliyinin davam 
etdirilməsinin vacibliyi vurğulandı.

Dövlətimizin başçısı Fransanın təşəbbüsü 
ilə BMT Təhlükəsizlik Şurasının gündəliyinə 
Ermənistanla Azərbaycan arasında sərhəddə 
yaranmış gərginlik məsələsinin çıxarılacağına 
toxunaraq, bu müstəvidə müzakirələrin 
obyektiv əsaslarla aparılmasının vacibliyini 
bir daha diqqətə çatdırdı.

Bütün məsuliyyət bilavasitə Ermənistanın 
siyasi-hərbi rəhbərliyinin üzərinə düşür

Ermənistanın revanşist 
siyasəti iflasa məhkumdur

Uzun müddət idi ki,  Ermənistan beynəlxalq 
aləmdə Azərbaycana qarşı kampaniya aparır, 
sülh danışıqlarını, kommunikasiyaların açıl-
masını, ümumilikdə regionda təhlükəsizliyin 
təmin olunması istiqamətində irəli sürülən bütün 
təşəbbüsləri və atılan addımları sabotaj edir və 
2020-ci il noyabrın 10-da imzalanan üçtərəfli 
Bəyanatın müddəalarının icrasından boyun 
qaçırırdı. Ermənistanda revanşist ab-hava qızış-
dırılırdı, “torpaqların qaytarılması”, “Qarabağın 
müstəqilliyinin təmin edilməsi” və s. bu kimi 
iddialar süni şəkildə stimullaşdırılırdı.

Ermənistan hakimiyyəti ordunu bərpa etmək 
istiqamətində iş aparır, Rusiya, ABŞ, Avropa 
ölkələrindən silah alınması və ordunun təchizat 
məsələlərinin həlli istiqamətində tədbirlər 
görürdü. Paralel olaraq Qarabağa hərbçilər və 

silah göndərir, orada yeni müqavimət nöqtəsi 
yaradılmasına cəhdlər edirdi. Digər tərəfdən, 
Ermənistan Azərbaycanla sərhəddə yeni 
hərbi obyektlər yaradır, Kəlbəcər və Laçın 
istiqamətində gələcək hücum üçün plasdarm 
formalaşdırılırdı.

Ermənistanın baş naziri Nikol Paşinyan bu 
yaxınlarda Vladivostokda keçirilmiş forumda çı-
xışı zamanı faktiki olaraq yeni hərbi qarşıdurma 
iddiası səsləndirdi və bu açıqlama sentyabrın 
12-də başlanan gərginliyin siyasi anonsu oldu.

Bütün bunlar isə Ermənistanın uzun müddət 
revanşa hazırlaşdığından və bunun üçün həm 
siyasi, həm hərbi, həm də informasiya zəmini 
yaratdığından xəbər verirdi. 

(ardı 3-cü səhifədə)

Sentyabrın 12-dən başlayaraq, Azərbaycan–Ermənistan sərhədində baş 
verən təxribatın səbəbləri və nəticələri barədə danışarkən, ilk növbədə, onu qeyd 
edək ki, həmin tarixdə Laçın, Kəlbəcər və Zəngilan rayonları istiqamətində yaşa-
nan gərginlik işğalçı ölkənin  revanşist siyasətinin, mövcud vəziyyəti öz xeyrinə 
dəyişdirmək cəhdinin məntiqi nəticəsidir.

Prezident Ərdoğan: 
Hər zaman olduğu kimi, bu hadisələrdə 

də azərbaycanlı qardaşlarımızın yanında 
olduğumuzu bütün dünya bilməlidir

Dost və  qardaş 
Azərbaycanın Vətən 
torpaqlarının müdafiəsi 
üçün  apardığı 
mübarizədə  verdiyi 
son şəhidlərimizə 
Allahdan rəhmət 
diləyirəm. Ermənistanın 
Azərbaycanın Zəfəri ilə 
nəticələnən müharibənin 
ardından əldə olunan 
anlaşmanın pozulması 
nəticəsində  meydana 
gələn bu vəziyyəti 
qəbuledilməz hesab 
 edirik. Hər zaman olduğu kimi, bu hadisələrdə də azərbaycanlı qardaşla-
rımızın yanında olduğumuzu bütün dünya bilməlidir. Bu fikirləri Türkiyə 
Prezidenti Rəcəb Tayyib Ərdoğan bildirib. 

Qarabağ savaşından sonra imzalanan 
anlaşmanın şərtlərini yerinə yetirmədiyi 
kimi, mütəmadi olaraq aqressiv davranış 
nümayiş etdirən Ermənistan tərəfi üçün 
bu münasibətin, əlbəttə ki, nəticələri 
olacaq. Ümidimiz Ermənistanın bu səhv 
yoldan bir an əvvəl dönməsi,  anlaşmanın 
şərtlərini sürətlə yerinə yetirməsi, 

 vaxtını və  enerjisini sülhü gücləndirmək 
istiqamətində istifadə etməsidir. Bir daha 
şəhidlərimizi rəhmətlə yad edir, yaralıları-
mıza sağlamlıq diləyirəm.  Qardaşım Pre-
zident İlham Əliyev başda olmaqla, bütün 
Azərbaycan xalqına başsağlığı verirəm. 

AZƏRTAC

Ermənistanın revanşist 
siyasəti iflasa məhkumdur
(əvvəli 1-ci səhifədə)

Laçının təhvil verilməsi isə 
Ermənistan hakimiyyəti üçün növbəti 
ağır zərbə oldu və beləliklə, daxil 
təzyiqləri neytrallaşdırmaq, ictimai rəyi 
dəyişmək üçün növbəti hərbi-siyasi 
avantüraya başladı.

Azərbaycan dəfələrlə ən müxtəlif 
səviyyələrdə Ermənistanın revanşist 
siyasətini ifşa edib, həyata keçirilən 
hazırlıqların hansı məqsədə xidmət 
etdiyini faktlar əsasında göstərib və 
Ermənistan hakimiyyətini bu cəhdlərin 
onun özü üçün ağır nəticələrə gətirib 
çıxaracağı barədə Ermənistan 
hakimiyyətini xəbərdar edib.

Bu məqamda onu da deyək 
ki, Azərbaycan İkinci Qarabağ 
müharibəsindən ötən müddətdə sülh 
sazişinin bağlanılması istiqamətində 
atdığı addımlar zamanı Ermənistanın 
bir sıra maneələri ilə üzləşib. İstər 
İrəvanda, istərsə də Qarabağda revan-
şist qüvvələr tərəfindən Vətən savaşı 
başa çatandan bu vaxtadək işğalçı  
ölkədə iğtişaşlar törətmək, əhali arasın-
da çaşqınlıq yaratmaq və Ermənistan–
Azərbaycan sərhəd xəttində silahlı 
münaqişə gerçəkləşdirməklə bağlı 
saysız cəhdlər göstərilib. Şübhəsiz 
ki, əsas məqsəd iki dövlət arasın-
da illərlə davam edən düşmənçiliyi 
daha da dərinləşdirmək, sülh sazişi-
nin imzalanması yönündə fəaliyyəti 
məhdudlaşdırmaq, həmçinin məlum 
üçtərəfli Bəyanatın müddəalarının icra-
sının qarşısını almaq olub.

Bir sözlə, erməni revanşizmi 
daim Azərbaycanla Ermənistan 
arasında mövcud ziddiyyətləri 
kəskinləşdirməyə, yaranan uçurumu 
daha da dərinləşdirməyə can atıb. 
Bütün bunlar Ermənistanın mahiyyətinin 
dəyişməz olduğundan,  münaqişənin 
dinc vasitələrlə tənzimlənməsinə maraq 
göstərmədiyindən, işğalçılıq siyasətini 
davam etdirməkdə israrlılığından xəbər 
verib.  

Bu il aprel ayının 23-də 
Azərbaycan–Ermənistan dövlət 
sərhədinin Zəngilan rayonu ərazisindən 
keçən hissəsində düşmənin silah-
lı qüvvələrinin diversiya qrupunun 
torpaqlarımıza daxil olaraq təxribatlar 
törətmək cəhdi, qəsbkar respublika-
nın və Qarabağdakı separatçı rejimin 
quldur hərəkətlərinin qarşısını almaq 
məqsədilə həyata keçirilən “Fərrux” və 
“Qisas” əməliyyatları, nəhayət, sent-
yabrın 12-də gecə saatlarında həyata 
keçirdiyi silahlı fitnəkarlıq bunun bariz 
ifadəsidir.

Azərbaycana qarşı yönələn bu cür 
vəhşilik, əslində,  Ermənistanın 2020-ci 
il 10 noyabr tarixində imzalanan birgə 
Bəyanata olan həyasız münasibətinin 
məntiqi nəticəsidir.  Həmin sənədin 
dördüncü maddəsinə uyğun olaraq, 
işğalçı silahlı birləşmələrini Azərbaycan 
ərazilərindən dərhal çıxarmalı idi. Lakin 
məlum Bəyanatın digər maddələrinə 
münasibətdə olduğu kimi, bu maddəyə 
də saymazyana  yanaşdı. Başqa 
sözlə, Ermənistan tərəfi növbəti dəfə 
öz imzasına hörmətsiz yanaşdığını, 
sözdə sülhpərvər, əməldə isə işğalçı, 
təxribatçı əməllərinə sadiqliyini nümayiş 
etdirdi. Bu, eyni zamanda, Ermənistanın  
yekun sülh sazişinin imzalanmasından, 
Azərbaycanla münasibətlərin normal-
laşdırılmasından yayındığını aydın 
göstərirdi.  

Burada onu da qeyd edək ki, 
Vətən müharibəsinin gedişində olduğu 
kimi, savaşdan ötən iki ilə yaxın bir 
müddətdə də Ermənistan törətdiyi van-
dallıqlara görə Azərbaycan tərəfindən 

lazımi cavabını alanda da fitnəkarlığını, 
ikiüzlülüyünü nümayiş etdirir. Bütün 
dünyaya təzyiqə məruz qalması, 
haqsızlıqla qarşılaşması kimi yalan 
məlumatlar yayır, ölkəmizin sülh sazi-
şinin imzalanmasında əngəl törətməsi 
barədə təsəvvür yaratmağa cəhd 
göstərir. Təbii ki, artıq bütün dünya 
Ermənistanın mahiyyətindən xəbərdar 
olduğu üçün bu  uydurmalara, yalanla-
ra, saxta ittihamlara inanmır.  

Ermənistan silahlı qüvvələrinin 
genişmiqyaslı 13 sentyabr tarixli 
təxribatlarının əsasında da əvvəllər 
törədilən fitnəkarlıqlarda olduğu kimi,  
işğalçının faşist niyyəti  dayanıb. Belə 
ki,  sentyabrın 12-də gecə saatların-
da Ermənistan silahlı qüvvələrinin 
diversiya qrupları tərəfindən sutkanın 

qaranlıq vaxtında Azərbaycan Ordu-
sunun mövqeləri arasındakı ərazilərin 
və təminat yollarının minalanmasının 
qarşısının dərhal alınması məqsədilə 
bölmələrimizin təxirəsalınmaz tədbirlər 
nəticəsində döyüş toqquşması baş 
verib. Qarşı tərəfin Basarkeçər, İstisu, 
Qarakilsə və Gorus yaşayış məntəqələri 
istiqamətində yerləşən silahlıları 
tərəfindən Azərbaycan Ordusunun 
Daşkəsən, Kəlbəcər və Laçın rayonları 
ərazisindəki bəzi mövqeləri, sığına-
caqlar və dayaq məntəqələri müxtəlif 
çaplı silahlar, o cümlədən, minaatan-
lardan intensiv atəşə tutulub. Nəticədə  
ordumuzun bu istiqamətlərdə disloka-
siya olunan bölmələri tərəfindən qəti 
cavab tədbirləri görülüb, işğalçının atəş 
nöqtələri susdurulub.

Göründüyü kimi, Ernənistanın indiki 
fitnəkarlığının qarşısının alınması da 
işğalçının ərazilərimizi minalaması, 
mina terrorunu həyata keçirməsi ilə 
bağlı olub.   

Bu məqamda vurğulayaq ki,  İkinci 
Qarabağ müharibəsindəki böyük 
qələbədən sonra işğaldan azad 
edilən ərazilərimizin abadlaşdırılması, 
yenidən həmin ərazilərdə yaşayışın 
təmin edilməsi üçün ilk gündən bərpa-
quruculuq işləri tam sürətlə davam 
etdirilib. Lakin savaşdan ötən iki ilə 
yaxın bir müddətdə də xalqımız erməni 
barbarlığından xilas ola bilməyib. 
Belə ki, işğal illərində olduğu kimi, 
müharibə qurtardıqdan sonra   tor-
paqlarımızdan çıxmaları üçün məğlub 
ölkənin vətəndaşlarına vaxt verildiyi 
zamanda, eləcə də  sonrakı dönəmdə 
düşmən faşist xislətinə sadiq qalaraq, 
Azərbaycan torpaqlarını minalamaqdan 
əl çəkməyib. Bu hərbi sursatın partla-
ması nəticəsində isə xeyli sayda insan 
həyatını itirib, yaxud şikəst olub. 

Xatırladaq ki, düşməndən 
təmizlənən ərazilərimizin  minalanması 
səbəbi ilə müharibədən sonra itkilərimiz   
davam edib. Belə ki, 10 noyabr 
Bəyanatından sonra ermənilərin mina 

terroru nəticəsində indiyədək 100-dən 
çox mülki vətəndaş minaya düşüb, on-
lardan 32 nəfər həlak olub. Eyni zaman-
da, 124 hərbçi minaya düşüb, onlardan 
7-si həyatını itirib, 117-si isə müxtəlif 
dərəcəli bədən xəsarətləri alıb.

Yeri gəlmişkən, 1999-cu ildən 
beynəlxalq hüquqi qüvvəyə malik 
Ottava Konvensiyası piyada əleyhinə 
minaların istifadəni, istehsalını, yığıl-
masını və ötürülməsini qadağan edir. 
Həmçinin konvensiyaya görə, əraziləri 
minalamış tərəf müharibə bitdikdən 
sonra dəqiq hazırlanmış mina xəritəsini 
qarşı tərəfə verməyə borcludur. Vətən 
müharibəsi başa çatdıqdan indiyədək 
mina xəritələrinin verilməsi beynəlxalq 
platformalarda dəfələrlə müzakirə olun-
sa da, Ermənistan buna məhəl qoymur. 

Bir çox təzyiqlərdən sonra məğlub ölkə 
mina xəritələrini ölkəmizə təqdim etsə 
də, araşdırmalar nəticəsində məlum 
olub ki, onların dəqiqliyi cəmi 25 faiz 
təşkil edir.

Burada dəhşətli məqam, həm də 
odur ki, bu il avqustun 15-də Laçın 
rayonunun şərq hissəsində, Sarıbaba 
yüksəkliyinin şimal-qərb istiqamətində 
qanunsuz erməni silahlı dəstələrinin 
basdırdığı piyada əleyhinə mina sahəsi 
aşkar edilib. Azərbaycan Ordusunun 
Mühəndis Qoşunlarının bölmələri 
tərəfindən ərazinin kəşfi aparılıb. 
Aşkarlanan  minalar xüsusi hazırlıq 
keçmiş istehkam qrupu tərəfindən 
zərərsizləşdirilib və həmin minaların 
Vətən müharibəsindən sonra - 2021-ci 
ildə Ermənistanda istehsal olunduğu 
müəyyənləşdirilib. 

Göründüyü kimi, rəsmi İrəvan bu 
dəfə də Azərbaycanla sərhəddə təxribat 
törətməklə beynəlxalq ictimaiyyəti 
yenə aldatmağa, yenə özünü “yazıq”, 
“günahsız” göstərməyə, “həmişə əzilən” 
erməni xalqı obrazı yaratmağa çalı-
şıb. Halbuki işğalçı Ermənistan İkinci 
Qarabağ müharibəsindən ötən iki ilə 
yaxın bir müddətdə təkcə Qarabağ və 
Şərqi Zəngəzurda silahlı fitnəkarlıqlar 
törətməklə kifayətlənməyərək, mina 
təxribatlarını davam etdirib. 

Bu vandal əməl işğaldan azad 
olunan 26 min 455 hektar ərazidə 7558 
ədəd piyada, 2342 ədəd tank əleyhinə 
minanın və 9944 ədəd partlama-
mış döyüş sursatının aşkarlanaraq 
məhv edilməsi faktı ilə təsdiqlənib. 
Yeri gəlmişkən, xatırladaq ki, Laçın 
və Kəlbəcər rayonları ərazisindəki 
dəqiqləşdirilmiş mövqelərdə qanunsuz 
erməni silahlı dəstələrinin basdırdığı 
piyada əleyhinə mina sahələrindən son 
on gün ərzində 72 ədəd 2019-cu ildə 
Ermənistanda istehsal olunan “PMN-E” 
növlü piyada əleyhinə və 2 ədəd tank 
əleyhinə mina çıxarılaraq daşınıb və 
təhlükəsizlik qaydalarına riayət olun-
maqla zərərsizləşdirilib.

Beləliklə, Ermənistanın törətdiyi 
təxribatlar onu göstərir ki, erməni faşiz-
mi öz nifrətindən əl çəkmir, vəhşiliklərini 
müxtəlif yollarla  ifadə edir. Təəssüf ki, 
işğalçının reallaşdırdığı mina terrorunu, 
vandallığı beynəlxalq aləm susqunluqla 
qarşılayır. Bir sözlə, bütün bu vəhşi 
əməllərin qarşısında dünya gücləri, 
nüfuzlu beynəlxalq təşkilatlar səssiz 
qalır. Bu barbarlıqla bağlı Azərbaycanın 
davamlı müraciətləri isə heç bir nəticə 
vermir. 

Ermənistanın belə vandal əməllər 
törətməsi onun faşist xisləti ilə bağlı 
olsa da, qəsbkar bu məsələdə həm də 
Azərbaycanın işğaldan azad edil-
miş sərhədyanı rayonlarında həyata 
keçirdiyi irimiqyaslı mülki infrastruktur 
layihələrinin icrasını ləngitmək və 
Azərbaycan sərhədləri yaxınlığında 
gərginlik mühitini saxlamaq məqsədi 
güdür. 

Ermənistanın davam edən hərbi 
avantüra və revanşizm siyasəti, son bir 
ay ərzində Kəlbəcər, Laçın, Daşkəsən 
və Gədəbəy istiqamətlərində ordumu-
zun mövqelərini intensiv atəşə tutması 
və sonuncu genişmiqyaslı təxribatları 
da Azərbaycanın həyata keçirdiyi bərpa 
layihələrinin icrasının qarşısını almaq 
üçün vəziyyəti gərginləşdirməkdir. Məhz 
belə halda işğalçının silahlı hücumunun 
qarşısının alınması və necə deyərlər, 
yerində oturdulması ilə bağlı   tədbirlərin 
görülməsi məsuliyyəti də məhz 
Ermənistanın hərbi-siyasi rəhbərliyinin 
üzərinə düşür.   

Ermənistan həmişə olduğu kimi, indi 
də bir məsəldə deyildiyi kimi, doğrunun 
bağrının yarılması üçün qışqırır, hay-küy 
salır. Baş nazir Nikol Paşinyanın bir sıra 
ölkələrin dövlət başçılarına, ayrı-ayrı 
beynəlxalq qurumların rəhbərlərinə etdiyi 
müraciətlərdə guya Azərbaycan Ordusu-
nun mülki əhalini, obyektləri və infrast-
rukturu hədəfə alması tamamilə yalandır, 
həqiqəti əks etdirmir. Bunların hamısı 
Ermənistan tərəfinin yaydığı növbəti de-
zinformasiyadır. İşğalçının  təxribatlarına 
cavab olaraq həyata keçirilən əks 
tədbirlər lokal xarakter daşıyıb və atəş 
nöqtəsi olan legitim hərbi hədəflərə qarşı 
yönəlib. Cavab tədbirləri kiçikmiqyaslı 
və hədəflənən olmaqla   Azərbaycan 
sərhədlərinin təhlükəsizliyini reallaşdır-
maq  və  təcavüzkarın təxribatlarına son 
qoymaq məqsədi daşıyıb.

Yeri gəlmişkən,  Ermənistan 
Azərbaycana qarşı uzun illər ərzində  
hərbi cinayətlər törətməklə xalqımızın 
gözünü qorxutmaq, yeni ərazilər işğal 
etmək məqsədi güdüb. Bu vəhşiliyə 
baxmayaraq,  xalqımız öz iradəsindən 
dönməyib, haqq yolunda mübarizəsini 
qətiyyətlə davam etdirib. Silahlı 
Qüvvələrimiz dinc insanların, şəhidlərin 
qısasını döyüş meydanında alıb, 
Ermənistanın yaşayış məntəqələrinə, 
dinc sakinlərinə atəş açmayıb. 
Dövlətimizin başçısının vurğuladığ kimi, 
bu, bir daha xalqımızın böyüklüyünü, 
ləyaqətini göstərib.  

Bir sözlə,  Azərbaycan Müdafiə 
Nazirliyinin məlumatında bildirildiyi 
kimi, mülki obyektlərin və günahsız 
insanların hədəfə alınması Ermənistan 
silahlı qüvvələrinin tətbiq etdiyi 
fitnəkarlığa əsaslanan standart hərbi 
metodologiyanın bir hissəsidir. Otuz 
illik işğal dövründə və 44 günlük Vətən 
müharibəsində də məhz Ermənistan 
tərəfinin ballistik raketlər və kasetli bom-
balarla qəsdən və məqsədyönlü şəkildə 
Azərbaycan şəhərlərini, həmçinin mülki 
əhalini hədəfə alması da bunun bariz 
ifadəsidir. 

Vaqif BAYRAMOV, “Xalq qəzeti” 

ATƏT-in Daimi Şurasının xüsusi iclasında 
Ermənistanın dövlət sərhədində törətdiyi 

hərbi təxribat barədə məlumat verilib

ATƏT-in Daimi Şurasının növbədənkənar iclasında Azərbaycan–
Ermənistan dövlət sərhədində baş verən gərginlik müzakirə olunub.

AZƏRTAC xəbər verir ki, iclas-
da Azərbaycanın ATƏT yanında daimi 
nümayəndəsi Rövşən Sadıqbəyli çıxış 
edərək, son hadisələr barədə iştirakçıları 
məlumatlandırıb. Ermənistan tərəfinin iddialarını 
kəskin şəkildə rədd edən daimi nümayəndə 
bildirib ki, Azərbaycan heç bir gərginlikdə ma-
raqlı tərəf deyil və bunu təkcə sözdə ifadə etmir, 
sülhü möhkəmləndirməyə xidmət edən fəaliyyəti 
ilə də göstərir. Hər iki ölkənin atdığı addım-
lar zəncirvari şəkildə kimin regionda sülhün 
tərəfdarı olduğunu və kimin reallıqla barışmaq 
istəmədiyini, nəyin bahasına olursa-olsun, bu 
reallığı dəyişmək istədiyini əyani şəkildə nüma-
yiş etdirir.

Daimi nümayəndə iclas iştirakçılarına 
Ermənistan silahlı qüvvələrinin Azərbaycan–
Ermənistan dövlət sərhədinin Daşkəsən, 
Kəlbəcər və Laçın rayonları istiqamətlərində 
son vaxtlar törətdiyi genişmiqyaslı hərbi 
təxribatlar barədə ətraflı məlumat verib. 
Bildirilib ki, Ermənistanın bu təxribatının, 
Azərbaycanın ərazisinə və suverenliyinə qarşı 
hərbi təhdidlərin dəf edilməsi, o cümlədən, 
ərazidə münaqişədən sonrakı bərpa işlərində 
iştirak edən hərbi qulluqçularımızın və mülki 
işçilərin təhlükəsizliyinin təmin olunması üçün 
Azərbaycan Silahlı Qüvvələri qətiyyətli və 
adekvat tədbirlər görüb. Xüsusi vurğulanıb 
ki, Azərbaycan Silahlı Qüvvələri heç bir mülki 
obyekti hədəfə almayıb. Ermənistan Səhiyyə 
Nazirliyinin verdiyi məlumata görə, dinc sakinlər 
arasında itki və xəsarət alan olmayıb. Bu 
məlumat da guya mülki əhalinin, obyektlərin və 
infrastrukturun hədəfə alınması ilə bağlı yayılan 
dezinformasiyanı əyani şəkildə təkzib edir.

Diqqətə çatdırılıb ki, Ermənistanın dövlət 
sərhədində həyata keçirdiyi irimiqyaslı hərbi 
təxribatı istisna hesab ediləcək hadisə deyil. Bu, 
son günlər Ermənistan tərəfinin münaqişədən 
sonrakı normallaşma prosesindən çıxmaq və 
geri çəkilmək məqsədilə törətdiyi hərbi və siyasi 
təxribatlar silsiləsinin tərkib elementidir. Bu, 
Ermənistanın danışıqlar ərəfəsində və ya dərhal 
sonra öhdəliklərini yerinə yetirməkdən yayınma-
ğa yönəlmiş davranış modelinə də uyğun gəlir.

Çıxışda diqqət Ermənistan tərəfinin 2020-ci 
ilin noyabrından sonra Azərbaycan ərazisində 
hələ də öz hərbi birləşmələrini saxlaması, öz 
hərbçiləri və qeyri-qanuni silahlı birləşmələrini 
indiyədək çıxarmaması, Azərbaycan ərazilərini 
minalaması, Azərbaycan ərazilərində basdırılmış 
minaların dəqiq xəritələrini təqdim etməkdən 
imtina etməsi kimi faktlara da yönəldilib. Qeyd 
edilmiş ki, Ermənistan müxtəlif bəhanə və 
təxribatlarla 2020-ci il 10 noyabr tarixli üçtərəfli 
Bəyanatın müddəalarının yerinə yetirilməsini 
ləngitməyə, eləcə də iki ölkə arasında əldə olun-
muş razılaşmalardan yayınmağa çalışır.

Həmçinin diqqətə çatdırılıb ki, Azərbaycan 
gərginliyin yaşandığı dövlət sərhədi yaxınlığında 
irimiqyaslı investisiya layihələri, münaqişədən 
sonra yenidənqurma və bərpa işləri həyata 
keçirir. Bu ərazilərdə hərbi qarşıdurma həmin 
layihələri birbaşa təhlükə altına qoyur və 
Azərbaycan tərəfi bu quruculuq işlərinin 
təhlükə altına düşməsində maraqlı tərəf deyil. 
Azərbaycan məcburi köçkünlərin ilk qrupunu 30 
illik işğaldan sonra yenidən doğma torpaqlarına 
köçürülməsini həyata keçirib. Yaxın günlərdə 
Zəngilan rayonunda yeni hava limanının tikintisi 
başa çatacaq. Azərbaycan işğaldan azad 

edilmiş ərazilərdə mülki infrastrukturun bərpası 
üçün səylə çalışır. Bundan başqa, bir neçə gün 
əvvəl Azərbaycan humanitar jest olaraq beş 
erməni hərbçisini Ermənistana təhvil verib. Bu, 
Azərbaycanın normallaşma və sülh prosesinə 
verdiyi töhfədir. Bu addım Azərbaycanın nor-
mallaşma prosesini davam etdirmək istəyinin 
təzahürüdür.

Yekunda qeyd edilib ki, Ermənistan bu 
müsbət prosesləri davamlı olaraq pozmağa, 
Azərbaycanla yerli erməni sakinlər arasında 
təmasların və dialoqun inkişafına mane olmağa 
çalışır. Bu, Ermənistanın öz öhdəliklərinə 
necə yanaşmasını və Azərbaycanın öz erməni 
vətəndaşlarına qayğı göstərməsinə biganəliyini 
ortaya qoyur.

Ermənistan revanşist mövqelərini da-
vam etdirmək üçün üçüncü tərəfləri prosesə 
sürükləmək və gərginlik coğrafiyasını 
genişləndirmək məqsədi daşıyır. Gərginlikdən, 
siyasi və hərbi böhranlardan başqa yerlərdə 
istifadə etməklə Ermənistan Azərbaycanla 
münasibətlərin normallaşması prosesini 
pozmaq, Azərbaycanın suverenliyinə və 
ərazi bütövlüyünə qarşı irəli sürdüyü iddialar 
əsasında köhnəlmiş rəvayətlərin və konsep-
siyaların müzakirəsinə geri dönməyə nail 
olmaq istəyir. Bunun silahlı münaqişənin həlli, 
Azərbaycanın suverenliyinin və ərazi bütövlüyü-
nün bərpası ilə bağlı meydanda yaranmış yeni 
reallıqla heç bir əlaqəsi yoxdur.

Sonda bildirilib ki, bütün bunların fonunda 
beynəlxalq ictimaiyyət, o cümlədən, ATƏT 
Ermənistanın beynəlxalq hüquqa və ATƏT-
in fundamental prinsip və öhdəliklərinə zidd 
olan hərəkətlərini qətiyyətlə pisləməlidir. ATƏT 
Ermənistanın digər dövlətlərə qarşı ərazi 
iddialarına əsaslanan davranışlarını qəbul 
etməməli, Ermənistana düzgün mesajlar 
verməli və bu ölkəni siyasi-hərbi avantürizm 
və fürsətçilik aktları ilə məşğul olmaqdansa, 
diqqətini öz öhdəliklərinin yerinə yetirilməsinə 
yönəltməyə çağırmalıdır. Ermənistan yeni 
reallıqları dəyərləndirməli, əsassız ittiham və 
iddialarını təkrarlamaq əvəzinə, Azərbaycanın 
konstruktiv təklifinə cavab verməli, Azərbaycan 
və digər qonşu dövlətlərlə münasibətlərini 
normallaşdırmaq üçün yaranmış tarixi 
fürsətdən istifadə etməli və Azərbaycanın təklif 
etdiyi beş prinsipə əsaslanan sülhyaratma 
səylərində iştirak etməlidir: “Biz vurğulayırıq ki, 
Azərbaycan öz tərəfdən münaqişədən sonra 
reabilitasiya, yenidənqurma və sülhməramlı 
səylər göstərməyə və üçtərəfli bəyanatlardan 
irəli gələn öhdəlikləri yerinə yetirməkdə da-
vam edəcək. Biz bu prosesə qarşı hər hansı 
dağıdıcı addımın qarşısını qətiyyətlə ala-
cağıq. Əgər Ermənistan regionda sülh və 
sabitlikdə həqiqətən maraqlıdırsa, o zaman biz 
Ermənistanı münaqişədən sonrakı normallaşma 
prosesinə xələl gətirməyə yönəlmiş cəhdlərdən 
əl çəkməyə və normallaşma istiqamətində 
növbəti addımların atılmasını təmin etməyə ça-
ğırırıq. Regionda uzunmüddətli sülh və sabitliyə 
nail olmaq üçün bu prosesin alternativi yoxdur.

Sonda bir daha vurğulayırıq ki, Azərbaycan 
Silahlı Qüvvələri Ermənistanın hər hansı 
təxribatını dəf etmək, Azərbaycanın suverenliyi-
ni, ərazi bütövlüyünü və beynəlxalq səviyyədə 
tanınmış sərhədlərinin toxunulmazlığını qoru-
maq üçün bundan sonra da müvafiq qətiyyətli 
tədbirlər görəcək”.

Ermənistan silahlı qüvvələrinin genişmiqyaslı təxribatları ilə 
əlaqədar sentyabrın 14-də Müdafiə Nazirliyində brifinq keçirilib. 
AZƏRTAC xəbər verir ki, brifinqdə Müdafiə Nazirliyinin mətbuat 
xidmətinin rəis müavini, polkovnik-leytenant Anar Eyvazov media 
nümayəndələrinə əməliyyat vəziyyəti barədə məlumat verib. 

Bildirilib ki, son dövrlər ərzində 
Ermənistan silahlı qüvvələrinin 
Azərbaycan Respublikasının Laçın, 
Gədəbəy, Daşkəsən və Zəngilan ra-
yonları istiqamətlərində təxribatları, o 
cümlədən, dövlət sərhədi yaxınlığında hü-
cum təyinatlı texnikaları cəmləşdirməsi bu 
ölkənin niyyətini açıq şəkildə göstərirdi.

Müdafiə Nazirliyi tərəfindən 
ictimaiyyətə verilən məlumatlarda 
artıq bildirilirdi ki, Ermənistan silah-
lı qüvvələri Azərbaycan Ordusunun 
bölmələrini intensiv və sistematik qayda-
da atəşə məruz qoyur. Eyni zamanda, 
Azərbaycan Respublikası sərhədləri 
boyunca bu təxribatların artması artıq 
Azərbaycan Ordusuna bir mesaj idi. 
Müdafiə nazirinin müvafiq göstərişinə 
uyğun olaraq Azərbaycan Ordusu daim 
hər bir təxribatın qarşısını almağa 
hazır vəziyyətdədir. Sentyabrın 12-si 
gecə saatlarından Ermənistan silahlı 
qüvvələrinin kəşfiyyat-diversiya qrupları 
dövlət sərhədinin Daşkəsən, Kəlbəcər, 

Laçın istiqamətlərində ərazi relyefi və 
dərə boşluqlarından istifadə edərək 
bölmələrimizin arxasına sızaraq ətrafı, 
eyni zamanda, təminat yollarını mina-
lamağa cəhd göstəriblər. Ordumuzun 
bölmələri tərəfindən onlar aşkarlanıb.

Qeyd olunub ki, Ordumuzun 
bölmələri tərəfindən dərhal zəruri 
tədbirlər həyata keçirilib. Nəticədə qar-
şıdurma baş verib. Ermənistan silahlı 
qüvvələri Azərbaycanın Daşkəsən, 
Kəlbəcər, Laçın rayonları ərazisində 
yerləşən mövqelərini, eyni zamanda, 
Kəlbəcər, Laçın rayonlarında infrast-
rukturun bərpa edilməsi məqsədilə 
cəlb olunmuş mülki işçiləri intensiv olaraq 
artilleriya qurğularından, minaatanlar-
dan və müxtəlif çaplı silahlardan atəşə 
tutublar. 

Sentyabrın 13-ü səhərə qədər 
davam edən qarşıdurma nəticəsində 
Silahlı Qüvvələrimizin bir qrup hərbi 
qulluqçusunun ölkəmizin ərazi bütövlüyü 
uğrunda böyük şücaət və qəhrəmanlıq 

göstərərək şəhid olduğunu deyən Anar 
Eyvazov Müdafiə Nazirliyinin rəhbərliyi 
adından şəhid olan hərbi qulluqçuları-
mızın yaxınlarına və ailə üzvlərinə səbir, 
şəhidlərimizə Allahdan rəhmət diləyib. 

Müdafiə Nazirliyinin rəsmisi 
 bildirib ki, Silahlı Qüvvələrimizin Ali 
Baş  Komandanının qeyd etdiyi kimi, 
şəhidlərimizin qanı yerdə  qalmadı: 
 “Toqquşma  zamanı Azərbaycan 

 Ordusunun bölmələri tərəfindən 
görülən adekvat cavab tədbirləri 
çərçivəsində Ermənistan silahlı 
qüvvələrinin atəş nöqtələri susdurulub, 
təxribata cəlb  olunmuş canlı qüvvəsi, 
texnikası böyük itkilər verərək geri 
çəkilməyə məcbur edilib. Təəssüflər 
olsun ki, Ermənistan Azərbaycanın 
keçirdiyi “Qisas” əməliyyatı və 
xüsusilə Vətən müharibəsindən 
nəticə  çıxarmayıb. Ermənistan 
 silahlı qüvvələri sentyabrın 13-ü 
saat  09.00-da əldə edilən atəşkəs 
razılaşmasına əməl etməyərək yenə 
də təxribatlarını, çirkin əməllərini 
davam etdiriblər. Nəticədə sutka 
ərzində Ermənistanın Qarakilsə 
rayonunun  Vağudi yaşayış məntəqəsi 
istiqamətində yerləşən mövqelərindən 
Ordumuzun Laçın rayonunun Əhmədli 
yaşayış məntəqəsi istiqamətində 
yerləşən mövqeləri ağır artilleriya, eyni 

zamanda, minaatan və müxtəlif çaplı 
atıcı silahların zərbələrinə məruz qalıb.

Ötən gün və gecə saatlarında 
müxtəlif çaplı minaatan və artilleriya 
qurğularından atəş açan erməni silahlı 
qüvvələri, eyni zamanda Kəlbəcər və 
Laçın rayonlarında mülki, infrastruktur 
və bərpa-quruculuq işlərinə cəlb olunan 
mülki işçilərə təhdid yaradıb. Basarkeçər 

rayonunda yerləşən Ermənistan silah-
lı qüvvələrinə məxsus D-30 və D-20 
toplarından Yuxarı Şorca, Aşağı Şorca 
və Zərkənd istiqamətlərindən Kəlbəcər 
rayonunun Zəylik, Yellicə və Yuxarı Ayrım 
yaşayış məntəqələri istiqamətlərində 
olan bölmələrimiz artilleriya zərbələrinə 
məruz qalıblar. Eyni zamanda, Kəlbəcər, 
Laçın və Daşkəsən rayonları ərazində 
yerləşən mövqelərimiz də D-30 və D-20 
toplarına və 82 millimetrlik minaatanlar-
dan da atəşə məruz qalıb. Bütün hal-
larda Azərbaycan Ordusunun bölmələri 
tərəfindən zəruri və adekvat cavab 
tədbirləri həyata keçirilib”, – deyə rəis 
müavini diqqətə çatdırıb.

Qeyd edib ki, qarşı tərəf canlı qüvvə 
və texnika baxımından ciddi zərbə alıb: 
“Hazırda vəziyyət gərgin olaraq qa-
lır. Əməliyyat şəraiti Ordumuzun tam 
nəzarəti altındadır. Təəssüflə bildirirəm 
ki, bizim də itkilərimiz var. Bu barədə 
ictimaiyyətə əlavə məlumat veriləcək”.

Ermənistan mətbuatında,  sosial 
şəbəkələrində kütləvi şəkildə yalan 
məlumatlar, foto-video materiallar dərc 
olunduğunu söyləyən Anar Eyvazov 
ictimaiyyəti yalnız Müdafiə Nazirliyinin 
rəsmi məlumatlarına istinad etməyə və 
qarşı tərəfin dezinformasiyalarını tirajla-
mamağa çağırıb. Ermənistan tərəfindən 

müxtəlif dezinformasiyalarla Azərbaycan 
Ordusu tərəfindən guya mülki obyektlərə, 
yaşayış evlərinə, mülki şəxslərə qarşı 
atəş aşılması barədə məlumatlar verilir. 
“Ermənistan informasiya məkanında 
müxtəlif xəbərlər yayılır. Azərbaycan Or-
dusu tərəfindən guya təcili tibb maşını vu-
rulub, Rusiya Silahlı Qüvvələrinin obyekti 
hədəfə alınıb. Bunlar hamısı dezinforma-
siyalardır. Ermənistan bu cür məlumatları 
yaymaqla Azərbaycan-Ermənistan 
dövlət sərhədində törətdiyi genişmiqyaslı 
təxribatlara beynəlxalq don geyindirmək 
və Kollektiv Təhlükəsizlik Müqaviləsi 
Təşkilatını da öz çirkin əməllərinə alət 
etmək məqsədi güdür”, – deyə o əlavə 
edib. 

Qeyd edib ki, Ermənistan silahlı 
qüvvələrinin təxribatının uğursuzlu-
ğundan təşvişə düşən bu ölkənin hərbi 
rəhbərliyi Azərbaycan-Ermənistan dövlət 
sərhədi boyu yerləşən bölmələrini, 
silah və döyüş texnikasını yaşayış 
məntəqələrindəki bina və mülki infrast-
ruktur obyektlərinin yaxınlığında və 
Ermənistan ərazisinin dərinliklərində 
tərtiblənməsinə əmr verib.

Həmin məntəqələrdən Azərbaycan 
Ordusunun mövqelərini atəşə tutmaqla 
Ermənistan bu atəş nöqtələrini legitim 
hərbi hədəflərə çevirməyə və qəsdən 
hərbi əməliyyatların əhatə zonasını 
genişləndirməyə çalışır.

Nazirliyin rəsmisi bir daha bəyan edib 
ki, Azərbaycan Ordusunun bölmələri 
tərəfindən mülki obyektlər hədəfə alınmır 
və yüksək dəqiqlikli silah və vasitələrlə 
qarşı tərəfin yalnız legitim hərbi hədəfləri, 
atəş nöqtələri məhv edilir.

Anar Eyvazov:  Ermənistan silahlı qüvvələrinin 
sərhədyanı ərazilərdə hücum və təxribatları davam edir




